
結廬在西市，藝藿仍種葵。

謂將究安宅，何意逢亂離。

三年去復還，鄰室無一遺。

所見但空巷，垣牆亦盡頹。

久行得荒徑，披拂認門基。

我屋雖僅存，藿悴葵亦衰。

本自住山澤，此悔將何追。

庭前兩奇樹，常有好容色。

年年遇雪霜，誰謂寒可易。

大道久已喪，末路多涼德。

狐裘已適體，誰念寒途客。

古有延陵子，使還過徐國。

徐君骨已朽，信義逾感激。

解劍挂高樹，至寶非所惜。

此士難再逢，四顧吾何適。

少小秉微尚，游心在《六經》。

苒苒歲年遲，乃與塵事冥。

入秋多佳日，何以陶我情？

園蔬青可摘，新穀亦既升。

命室釀美酒，一壺聊複傾。

兒女在我側，親戚還合並。

終觴無雜言，但說歲功成。

至樂固如此，是外徒營營。

此作品在全世界都属于公有领域，因为作者逝世已经超过100年，且作品于1931年1月1日

之前出版。

